
Дөнья хәлләрен күзәтеп баручылардан алып, бакчачыларга кадәр аптырашта бүген. Беренчеләре ил-көннән ни көтәргә белмәсә, икенчеләре һава торышына шакката. Быелгы кебек иртә, ә аннан бигрәк, карсыз язны әби-бабайлар да хәтерләми. Синоптиклар исә тизрәк кыймылдарга киңәш итә: быел җәй майда ук башланырга мөмкин. Ул тарихта иң эсселәреннән берсе булачак, дип тә фаразлаганнар. Һава торышыннан ни көтәргә?


Татарстан буенча Гидрометеорология һәм әйләнә-тирә мохитне күзәтү идарәсе мәгълүматларына караганда, бу атна ахырында республикада урыны белән көндез +8…+10 градуска кадәр җылытачак. Төнлә дә термометр баганасы нульдән өстә булачак, дип фаразлана. Явым-төшемнәр көтелми. Алдан алынган мәгълүматларга караганда, киләсе атнада көндез +13…+15 градуска кадәр җылытачак. Марттан туры майга сикерәбез, ахры. Әле алай гына да түгел, быел җәй майда ук башланачак һәм бөтен күзәтүләр тарихында иң эсселәреннән берсе булырга мөмкин, дип тә белдергән Россия Гидрометеоүзәге җитәкчесе Роман Вильфанд. – Быел яз бик иртә килде. Кырларда кар да калмады, диярлек. Югыйсә март әле ул – кыш ае. Бу вакытта термометр баганасы көндез дә, төнлә дә «минус»та булырга тиеш. Урамда исә чын яз, – ди метеоролог Юрий Переведенцев. – Мондый яздан соң нинди җәй көтәргә икәнен тәгаен фаразларга иртәрәк булса да, соңгы еллар тәҗрибәсеннән күренгәнчә, безнең төбәктә җылы чор салкыннарга караганда озаграк дәвам итә башлады. Ягъни яз елдан-ел иртәрәк килә. Шуңа күрә җәйнең дә иртәрәк башлануы бик мөмкин.

